
Arnela Selimović, MA
Udruženje za proučavanje i promoviranje ilirskog 
naslijeđa i drevnih i klasičnih civilizacija “BATHINVS” 

Pregledni rad / Review article
UDK/UDC 904(497.16 Pljevlja)”652”

Municipium S

Apstrakt: Dugotrajni sukobi Rima i ilirskih zajednica na prostoru Zapadnog Balka-
na okončani su Batonovim ustankom. Tada je došlo do pokorovanja ilirskih zajednica, a 
radi lakšeg kontroliranja novoosvojenih područja, Rimljani su odlučili provinciju Ilirik 
podijeliti na Gornji Ilirik i Donji Ilirik, u kasnijem vremenu provincije Dalmaciju i Pa-
noniju. Istočni dio rimske provincije Dalmacije obuhvatao je dijelove današnje Bosne i 
Hercegovine, Srbije i Crne Gore. U sastav provincije ulazila su područja istočne Bosne, 
tačnije, Bratunac, Srebrenica, Skelani, Rogatica, Višegrad, Goražde i Foča sa zapadne 
strane rijeke Drine, potom zapadna Srbija, sjeverozapadna Crna Gora. Na spomenu-
tom prostoru su egzistirale četiri poznate rimske administrativne jedinice: Municipi-
um Malvesiatium, Domavia, colonia Ris(...?) i Municipium S(...?). U ovom radu akcent 
je stavljen na historiju administrativne jedinice Municipium S. Autorica kroz prizmu 
izvora, rezultata dosadašnjih arheoloških istraživanja i recentne historiografske litera-
ture piše o imenu ove administrativne jedinice, problemu koji se javlja u vezi ubikacije, 
statusu grada i njegovom administrativnom uređenju, te o stanovništvu i arheološkim 
istraživanjima vezanim uz ovaj prostor. 

Ključne riječi: Municipium S, provincija Dalmacija, Iliri, Rimsko Carstvo

Historijat istraživanja
Razni putnici i istraživači koje je put navodio u Pljevlje iza sebe su ostavili ra-

znovrsne zabilješke o viđenom. Tom prilikom su pisali o historiji mjesta, natpisima i 
spomenicima na koje su nailazili. Njihove bilješke predstavljaju svojevrsne izvješta-
je, dok pouzdanije podatke o rimskoj prošlosti Pljevlja daju arheološka istraživanja 
koja su započela u drugoj polovini 20. stoljeća.

Theodor Mommsen je u 19. stoljeću savjetovao Otta Blaua, pruskog kraljevskog 
konzula u Bosni, da posjeti Pljevlje s ciljem bilježenja rimskih natpisa. Pruski konzul 

je, između ostalog, pisao o historiji grada, njegovim znamenitostima i o 20 rimskih 
spomenika koje je otkrio. Ti spomenici su obično bili uzidani u pojedine građe-
vinske objekte, a najveći broj je pronašao na brdu Sv. Ilije. Blau je izvršio prepis tih 
natpisa koje je Mommsen objavio u CIL III, 6339-6357. Natpise na nadgrobnim 
spomenicima koje je pronašao nije mogao zabilježiti iz razloga što su bili izbrisani. 
Mommsen je izvještaj koji je Blau napisao 29. septembra 1866. godine pročitao te 
iste godine u pruskoj kraljevskoj Akademiji nauka u Berlinu.1

U okviru svog istraživanja Pljevlja je obišao palentolog i antropolog Moritz 
Hoernes 1880. godine. Akcenat njegovog istraživanja je bila Bosna i Hercegovina, 
a bilježio je i rimske spomenike koje je nalazio u područjima kroz koja je prolazio. 
Njegova posjeta Pljevljima trajala je sedam dana i u tom periodu nastojao je izvršiti 
reviziju natpisa koje je prethodno zabilježio Blau. Svoj izvještaj je objavio u Archäo-
logisch-epigraphische Mitteilungen.2

Mnogo iscrpnije izvještaje za razliku od svojih prethodnika je ostavio Arthur 
Evans. Evans, koji je na ovim prostorima boravio za vrijeme Ustanka u drugoj po-
lovini 19. stoljeća, svoja zapažanja je objavio u studiji pod nazivom Antiquarian 
Researches in Illyricum. Spomenike iz Pljevlja je grupisao prema mjestu pronalaska: 
u gradu, Starom Pljevlju i na brdu Sv. Ilije. Korišteni su kao građevinski materijal 
pri izradi pojedinih objekata. Tako su npr. u džamiju uzidana četiri natpisa koja je 
bilo moguće pročitati za razliku od onih što su korišteni kao temelj. Iznio je svoje 
mišljenje o tome gdje se prema njemu nalazio rimski grad i koji narod je živio na toj 
teritoriji.3

U Pljevljima je boravio i Carl Patsch koji je obnašajući funkciju kustosa Zemalj-
skog muzeja u Sarajevu obilazio razna područja i bilježio spomenike. Tri puta je 
dolazio u Pljevlja i potencirao je tvrdnju kako se starine sa ovog prostora nalaze u 
teškom stanju. Kao građevinski materijal često su korištene nadgrobne ploče, statue 
i reljefi. Spominje određena naselja, a posebnu pažnju je posvetio natpisima, kako 
starim, tako i novim koje je pronalazio. Zabilježio je one koji su uzidani u džamiju 
u Pljevljima, Dedaga džamiji, Husein-pašinoj, Musluk i Serhat-pašinoj, privatnim 
kućama, na brdu Sv. Ilije. Natpisi su popraćeni sa crtežima.4

Blau, Hoernes, Evans i Patsch su prilikom svojih posjeta Pljevljima zabilježili 
znatan broj natpisa koji pomažu u rekonstrukciji prošlosti ovog rimskog grada. Oni 
su najprije revidirali stare natpise, ali i prikupljali nove. Svi ti natpisi su ušli u Corpus 
Inscriptionum Latinarum (CIL III). Svakako da je mnogo veći doprinos Evansa i 
Patscha čija su istraživanja rezultirala opsežnijim studijama. 
1 �Montasberichte der königlich preusischen Akademie der Wissenschaften zu Berlin aus dem Jahre 

1866, 1867, 838-854.
2 Hoernes, 1880, 187-196.
3 Evans, 1885, 25-46.
4 Patsch, 1894, 466-488.



• 99 •

municipium s

Godine 1899. austrijska vojska je bila primorana intervenirati u Kominama 
uslijed obrušavanja zemlje koja je zatrpala grobove iz rimskog perioda. Tada su 
izvršili iskopavanje rimske nekropole i otkrili tri groba. Najveći je bio prvi grob i 
kao prilozi su nađeni bronzani novčići, kosti, pepeo i dijelovi keramike. Pored njega 
se nalazio reljefni blok sa tri portreta. U drugom je pronađena bronzana kopča u 
obliku zmije, a u njegovoj blizini se nalazio cipus s natpisom. Nadgrobni spomenik 
Seksta Aurelija Arg. se nalazio pored trećeg groba. Izvještaj i fotografije sa ovog 
iskopavanja su sačinili general-major G. Freikerr von Goumoëns, kapetan Franz 
Ivanović i natporučnik Wilchelm Faltin, a sve to je objavio Patsch.5

Arheološko nalazište municipium S je bilo predmet interesovanja mnogih istra-
živača. U drugoj polovini 20. stoljeća, tačnije 1964. godine, sa sistematskim istraži-
vanjima spomenutog nalazišta započela je Aleksandrina Cermanović-Kuzmanović 
u okviru projekta koji su podržali Filozofski fakultet u Beogradu, Zavičajni muzej u 
Pljevljima i Republički zavod za zaštitu spomenika kulture sa Cetinja. U iskopava-
njima u Kominama Aleksandrini Cermanović-Kuzmanović se pridružio vremenom 
i Dragoslav Srejović. Njihova istraživanja sa prekidima (1968-1969) su trajala do 
1976. godine. Rezultati istraživanja su pokazali postojanje dvije nekropole. Starija 
nekropola I je smještena na Belom brdu, a mlađa nekropola II na padinama Belog 
brda. Ukupno je otkriveno 680 grobova, od čega 385 pripada starijoj nekropoli, a 
preostalih 295 mlađoj.6

Nakon završetka prvih iskopavanja bilo je moguće govoriti o oblicima i vrsti 
materijala. U prvoj nekropoli grobovi su se nalazili na malom rastojanju jedan od 
drugog, dok su u drugoj raspoređivani podjednako i prate određene aleje. Dvije 
grobnice (I i II) su otkrivene na južnoj strani nekropole II. Grobnica I je veličine 
3, 74 x 3, 34 m, visine 1, 50 m. Unutra se nalazio grob od kamenih ploča sa cipu-
som A. Maksima Argenijana. Veličine 4, 88 x 3, 30 x 1, 20 je bila druga grobnica. 
U unutrašnjoj strani su sazidana dva kamena sanduka od kojih je na jednom cipus 
Lucija Pakona Barbara, a na drugom cipus Pakonije Montane.7 Stela Aula Gabilija 
je pronađena u trećoj grobnici (III).8 Zahvaljujući istraživanjima, prije svega Cer-
manović-Kuzmanović, ali i Srejovića, javnosti je postao poznat arheološki materijal 
iz Komina pomoću kojeg je moguće dati odgovor na pitanja koja se tiču prošlosti 
municipiuma S.

Istraživanja su vršena i u 21. stoljeću uz pomoć istih institucija (Filozofski fakul-
tet u Beogradu, Zavičajni muzej u Pljevljima i Republički zavod za zaštitu spomeni-
ka kulture sa Cetinja), kao i ranije. Godine 2007. svoja sredstva i pažnju su usmjerili 
ka istraživanju gradskog bedema i kapije. U vremenskom periodu od 15 dana ispitali 
5 Patsch, 1902, 115-121.
6 Cermanović-Kuzmanović, 1998, 1-49.
7 Mirković, 2013, 22-23. 
8 Isto, 18-19.

su površinu od 300 m2 i otkrili bedem širine 2 metra građen od istoka prema zapadu 
koji je završavao objektom kvadratne osnove (kula). Radoman Manojlović, direktor 
Zavičajnog muzeja u Pljevljima, rukovodio je projektom arheoloških iskopavanja, 
dok je Mira Ružić rukovodila terenskim istraživanjima.9 Opsežnije propitivanje 
kule nije izvršeno uslijed loših vremenskih uvjeta. Pored toga, otkriveno je postoja-
nje druge kule i pravougaoni objekat.10

Naredne godine Radomanu Manojloviću i Miri Ružić u istraživanju su se pri-
družili Miodrag Sladić i Miroslav Vujović, uposlenici Odeljenja za arheologiju Fi-
lozofskog fakulteta u Beogradu.11 Istraživači su se okrenuli ka ispitivanju južnog i 
istočnog sektora i tom prilikom su sistematičnije istražili kule 1 i 2 te dio južnog 
bedema. Kule su bile približne veličine izgrađene od kamenih blokova, a u zidovima 
kule 2 konstantirano je prisustvo pravougaone opeke sa pečatom PAS. Vrijedi istaći 
da je tom prilikom pronađeno i tipično antičko posuđe, mortarijum.12 Ova posuda 
je napravljena od prečišćene gline smeđo-crvene boje. Na obodu se nalazio pečat 
sa natpisom: AP. VLPI / VLPIARI. Može se pretpostaviti da se tu radi o imenu 
majstora koji je napravio mortarijum i najvjerovatnije razrešenje natpisa je Ap(pius) 
Ulpi(us) / Ulpiari(us).13 Prema gentilnom imenu Ulpius mortarijum se može datirati 
u period od II do III stoljeća.

Istraživanje istočnog sektora dovelo je do otkrića građevine I i II. Građevina I ( 
19 x 18 m) je bila luksuzni objekat od 6 kvadratnih prostorija i jedne manje, koja je 
završavala lučnim zidom. Pri izgradnji ove građevine su korišteni kameni blokovi, a 
zidovi su dekorisani sa freskama raznoraznih motiva. U pojedinim prostorijama je 
bio sistem podnog grijanja (hipokaust). Kada je u pitanju građevina II, istražen je i 
otkriven samo njen istočni dio. Sastoji se od 2 niza manjih prostorija i građena je od 
obrađenog kamena. Zapadno do građevina I i II nalazili su se javni objekti (hram, 
forum) karakteristični za rimski grad.14 Sličan sadržaj pronađen je i u drugim grado-
vima provincije Dalmacije, poput Domavije i municipiuma Malvesiatium.15 

Konzuli, istraživači, paleontolozi i antropolozi, slučajno ili namjenski, dolazili 
su u Pljevlje i tom prilikom iza sebe ostavili dragocjene bilješke o onome što su za-
tekli na terenu. Obično su to bili rimski spomenici čije su natpise brižljivo bilježili 
ali i predlagali svoju rekonstrukciju istih. Prošao je određen vremenski period nakon  
9 Ružić, 2013, 31, nap. 10.
10 Ružić, 2013, 30-32.
11 Isto, 32, nap. 11.
12 �Mortarijum je posebna vrsta rimskog posuđa koja je služila za pripremanje hrane, a prije svega raz-

novrsnih sosova. Ovaj pronalazak je zanimljiv iz razloga što je ovo prvi pronađeni primjerak ovog 
posuđa sa područja današnje Crne Gore. Također, pokazatelj je da je stanovništvo u unutrašnjosti 
provincije Dalmacije itekako prihvatilo rimsku kuhinju. Vujović & Cvijetić, 2010, 107.

13 Isto, 105-112.
14 Ružić, 2013, 32-36.
15 Vidjeti u: Patsch, 1907, 460-463; Pašalić, 1984, 243; Bojanovski, 1988, 200.

kojeg se naučna javnost ponovno zainteresirala za arheološko nalazište u Kominama. 
Na značaj ovog lokaliteta ponovo su ukazali Cermanović-Kuzmanović i Srejović koji 
su započeli sa arheološkim istraživanjima koja su rezultirala otkrićem raznovrsnog ar-
heološkog materijala. Imajući na umu značaj ovog lokaliteta pojedine institucije su 
2007. i 2008. godine pružile pomoć kako bi se nastavilo ispitivanje ovog nalazišta. 
Neophodno je da se i dalje nastavi istraživanje u vremenu koje slijedi kako bi se u ko-
načnici pokušalo doći do odgovara na pitanja koja su još uvijek nerazjašnjena. 

Ime rimskog naselja u Kominama
Na otkrivenim natpisima nije zabilježeno puno ime naselja kod Pljevlja i stoga se 

u literaturi koristi naziv municipium S. Kao m(unicipium) S zabilježen je na spome-
niku koji se nalazio ispred Husein-pašine džamije u Pljevljima. 

1. �T(ito) Aur(elio) Sextiano / eq(uiti) R(omano) / dec(urioni) m(unicipii) S(...?). 
T(itus) Aur(elius) Lu/percus filio/5 pientissimo / in memoriam / posuit. / L(o-
cus) d(atus) d(ecreto) d(ecurionum).16

Skraćenica S je bila povod za polemiku oko imena grada pa su tako pojedini 
istraživači ponudili svoje rješenje tog problema. Sigurno najveći stručnjak za historiju 
starog Rima, Theodor Mommsen, pretpostavio je da bi se skraćenica S mogla odnositi 
na naselje Stanecli koje je zabilježeno na Tabuli.17 Arthur Evans je bio mišljenja da bi 
se tu moglo raditi o municipiju Splonum,18 a Evansovoj tezi se priklonuo i Wilkes.19 
Ivo Bojanovski koji ovom pitanju ne poklanja previše pažnje, samo usputno navodi 
da rekonstrukcija koju je ponudio Geza Alföldy m(unicipium) S(iculotarum) nema 
uporišta, ali da ima historijsku opravdanost jer Siculotae kao civitas spominju Plinije i 
Ptolomej.20 Evans je prilikom svog putovanja u Kolovratu kod Prijepolja zabilježio jedan 
natpis koji je, također, izazvao raspravu. Alfred von Domaszewski je rekonstruisao ime 
grada kao Saloniani, Evans i Wilkes Spolonistarum.21 Miroslava Mirković u svom djelu 

16 �CIL III, 01708 = CIL III, 06343 = CIL III, 08309 = ILJug III, 1702 = AE 1998, 1026; Patsch, 
1894, 474 - 475; Bojanovski, 1987, 105-106; Bojanovski, 1988, 211; Mesihović, 2011, 273-274, 
Šačić Beća, 2018, 125-127. 

17 �CIL III, 01708 = CIL III, 06343 = CIL III, 08309; Patsch Stanecli ubicira u Osijek kod Ilidže, 
Truhelka smatra da je riječ o mjestu u blizini Blažuja, dok je Skarić mišljenja da je riječ o Brezi ili 
Dabravini, Pašalić je iznio mišljenje da se radi o Kiseljaku, a na tragu istog mišljenja je i Imamović, 
koji je ovo mjesto poistovijetio sa današnjim Gromljakom u blizini Kiseljaka. Bojanovski je iznio 
tezu prema kojoj je ovo mjesto ustvari Mali Mošunj. Mesihović, 2014, 947, nap. 15.

18 Evans, 1885, 45.
19 Wilkes, 1969, 282.
20 Bojanovski, 1988, 211-212.
21 Evans, 1885, 45; Wilkes, 1969, 174.

“Municipium S. Rimski grad u Kominama kod Pljevlja” navodi kako postoji izbor 
između dva rješenja: prihvatiti Evansovu pretpostavku ili tražiti novo rješenje koje ime 
vezuje za doseljenike iz zapadne Dalmacije. Prema njoj je vrlo vjerovatna ta Evansova 
dopuna, odnosno, da je ime grada Municipium Splonum.22 U svom ranijem radu “Zur 
Frage des Munizipiums S. und seines Namens” iz 1997. godine.23 Svetlana Loma je 
navela pretpostavke Domaszewskog (Saloniani) i Evansa (Splonum) kao vrlo moguće. 
Međutim, u radu iz 2002. godine navodi kako je municipij S. identičan municipiju 
Splonum.24 Dragana Grbić, također, zastupa tu tezu da je ime grada municipium 
Splonistarum.25 Loma i Grbić smatraju da se Splonum nalazio na teritoriji Delmata, 
a da su oni nakon što su po kazni naseljeni u dolinu Ćehotine donijeli sa sobom to 
ime.26 Salmedin Mesihović smatra da je vrlo vjerovatna rekonstrukcija imena grada 
koju je predložio Alföldy, odnosno, Siculotarum27, dok je prema Amri Šačić (Beća) 
teza da je ime grada u Pljevljima municipium Splonistarum neprihvatljiva, te bi prema 
njenom mišljenju samo pronalazak novih epigrafskih spomenika mogao riješiti ovu 
dilemu.28

2. �D(is) M(anibus) s(acrum) / P(ublio) Ael(io) Pladome-/[no] Carvanio 
an(norum) [--] / [praef(ecto)] civitatium 5/ [Pirustaru?]m praef(ecto) / i(ure) 
d(icundo) mun(icipii) Aureli S[---]lo(---) / [et] Aelia<e> Pantoni con-/[iu]
gi eius viva<e> parentibus / pientissimis A{t}e<li>(ii) 10/ Titus Lupus et Fir-
mi/-nus h(eredes) p(onendum) c(uraverunt) / h(ic) s(itus) e(st).29

U historiografskoj literaturi još uvijek nije riješeno pitanje ubikacije 
Splonuma, ali najvjerovatnije je da se tu ne radi o municipiju S koji se locira u 
Komine. Splonum spominje Dion Kasije opisujući Germanikovu ofanzivu tokom 
Velikog ilirskog ustanka (6-9. god. n. e).30 Splonum se spominje zajedno sa još dva 
mjesta, Raetinum i Seretion. Kasije Dion navodi kako je Germanik prvobitno 
zauzeo Splonum nakon predaje branilaca što zapravo govori o tome da je to bilo 
veoma dobro utvrđeno mjesto31. Nakon zauzeća on se okrenuo ka Raetinumu 

22 Mirković, 2013, 57-58.
23 Loma, 1997, 185-230.
24 Loma, 2002, 17-18.
25 Grbić, 2014, 95, 170.
26 Loma, 2002, 169; Grbić, 2014, 95.
27 Mesihović, 2007, 562 nap. 315.
28 Šačić, 2016, 327.
29 CIL III, 8208 = AE 1998, 1026; Alföldy, 1965, 66-67; Mirković, 1975, 98; Mirković, 2013, 57.
30 �Dio, LVI 11, 1.2.
31 �Dio, LVI, 11: “Germanik je u međuvremenu zauzeo Splonum među drugim naseljima u Dalmaciji, 

usprkos činjenici što se nalazio na mjestu dobro utvrđenom po prirodi, bio dobro zaštićen bedemi-
ma i imao velik broj branitelja. Stoga nije mogao napredovati niti uz pomoć sprava niti napadima, 

koji se locira u Golubić kod Bihaća. Ukoliko je tačna lokacija Raetinuma onda se 
Splonum sigurno nije nalazio u Pljevlju iz razloga što nije logično da je Germanik 
nakon zauzeća Splonuma, pod pretpostavkom da su to Komine, krenuo prema  
Raetiniumu a pri tome nije zauzeo nijedno naselje niti bilo šta na tom velikom 
putu. Vjerovatnija je pretpostavka da Splonum treba tražiti negdje oko Une i to 
sjevernije od Raetinuma. Germanik sigurno nije ušao u unutrašnjost da bi zauzeo 
Splonum, pa se vraćao na Raetinum.32

Vjerovatno najbliži rekonstrukciji imena ovog municipija u Kominama kod 
Pljevlja jeste Alföldy koji smatra da je to municipium Siculotarum33, međutim, 
bez konkretnijih dokaza vrlo je teško tvrditi da je i ta pretpostavka sasvim tačna. 
Svakako, ova rekonstrukcija je mnogo više prihvatljivija nego da je to municipium 
Splonum, ali i otvara neka nova pitanja poput lokalizacije Pirusta u Pljevlje. Ipak, u 
konačnici najbolji je izbor ovaj municipij oslovljavati kao Municipium S, dok se ne 
pojavi čvršći dokaz o njegovom punom imenu.

Uspon grada i stjecanje municipalnog statusa
Ime rimskog grada u Kominama je diskutabilno, međutim, u pitanje se ne dovodi 

njegov municipalni status jer se pojmovi municipij, dekurioni i duumviri spominju 
na natpisima.

1. �D(is) M(anibus) s(acrum) / L(ucio) P(aconio?) Barbaro / d(ecurioni?) m(uni-
cipii?) R(isinii?) q(ui) vi(xit) an(nos) / XX m(enses) III d(ies) IIII 5/ L(ucius) 

nego ga je zauzeo zahvaljujući sljedećem događaju. Pusion, germanski konjanik, bacio je kamen 
na bedem i tako potresao prsobran da je ovaj odmah pao i sa sobom povukao čovjeka koji se na 
njega bio nagnuo. Na to su se ostali uzbunili, u strahu napustili taj dio bedema i potrčali u citadelu. 
Kasnije su predali i citadelu i sebe. Odatle su Germanikove čete došle do Retinija, ali se ondje nisu 
baš dobro proveli. Jer je neprijatelj, nadvladan njihovim brojem i ne mogavši im se oduprijeti, sam 
zapalio bedeme i kuće uz njih, ipak učinivši da vatru drže što je moguće dalje da ne bukne odjed-
nom i da bude neopažena neko vrijeme. To učinivši, povukli su se u utvrdu. Ne znajući što su ovi 
učinili, Rimljani su pohrlili unutra za njima, očekujući da će opljačkati čitavo mjesto bez ijednog 
udarca. I tako su ušli unutar kruga vatre, usredotočeni na neprijatelja ne vidjevši ništa sve dok ih 
vatra nije okružila sa svih strana. Tada su se našli u najvećoj pogibelji, jer su ih ljudi odozgora gađali, 
a vatra s vanjske strane ranjavala. Niti su mogli ostati ondje gdje su bili sigurni, niti su se bilo kuda 
mogli probiti bez opasnosti. Jer ako su stajali izvan dosega projektila, sažegla ih je vatra, a ako su se 
povukli pred plamenom, uništavali su ih projektili. Neki, uhvaćeni u tjesnacu, poginuli su iz oba 
razloga odjednom, jer su bili ranjeni na jednoj strani, a spaljeni na drugoj. Većina onih koji su upali 
u grad imala je tu sudbinu, no nekolicina ih je izbjegla tako što su bacali leševe u vatru i načinili 
prolaz za sebe koristeći se tijelima kao mostom. Vatra je počela tako napredovati da čak ni oni u 
citadeli nisu mogli ostati ondje, nego su je noću napustili i sakrili se u podzemne prostorije. Tako 
su tekle operacije u to vrijeme.” (prevod A. Domić Kunić, 2003, 653-654). 

32 Mesihović, 2013, 562.
33 Alföldy, 1965, 98 nap. 91.

     �P(aconius?) Barbar(us) / et Aur(elia) Panto / filio incon-/parabili(!) et / sibi vivi 
in-/felicis(s)imi 10/ p(osuerunt). 34 

2. �D(is) M(anibus) s(acrum) / Aur(elius) Ma-/ximus / Argeni-5/anus d(ecurio) 
m(unicipii) / v(ivus) s(ibi) p(osuit) et Aur(eliae) / Maximin(a)e / fili(a)e qu(a)e 
v(ixit) a(nnos) XXX.35

Pored dekuriona, na natpisima se pominju i duumviri a da su tu službu obavljali 
zabilježeni su M. Aemil. Titianus, M. Aemilius Antonius 

3. �I(ovi) O(ptimo) M(aximo) / M(arcus) Aemil(ius) Ti-/tia<n>us IIvi[r] / 
    q(uin)-q(uennalis) l(ibens) p(osuit).36

4. �I(ovi) O(ptimo) M(a)x(imo) F(ulguratori) / M(arcus) Aemil(ius) / Antonius / 
IIvir 5/ l(ibens) p(osuit).37

5. �------](?) / [---] q(uin)q(uennali) et sacerd[oti ---] / [--- sac]erdotali et Au[reli-? 
---] / [---]VM P(ublius) Ael(ius) Firmini[anus ---] / [------?38

Municipium S se nalazio u Kominama kod Pljevlja a tome u prilog idu tri be-
neficijarska natpisa sa tog prostora. Dva su zavjetna žrtvenika i jedan je nadgrobni 
natpis. Kao konzularski beneficijari pojavljuje se Flavius Saturninus koji je postavio 
žrtvenik Nemezi i Geniju municipija39, a Jupiteru je žrtvenik postavio i Publius Aeli-
us Fuscinus.40 S druge strane ime konzularskog beneficijara Flavius Aper je sačuvano 
na nadgrobnoj steli.41 

34 �AE 1979, 0451. (B) = ILJug II, 0611; Cermanović-Kuzmanović, 1967, 202; Mesihović, 2011, 
268; Mirković, 2013, 62.

35 �AE 1979, 0453 = ILJug II, 0604; Cermanović-Kuzmanović, 1967, 202; Mesihović, 2011, 269; 
Mirković, 2013, 63.

36 �CIL III, 06341. (B) = CIL III, 06341 + p. 2255. = CIL III, 08301; Bojanovski, 1987, 166; Mesi-
hović, 2011, 247; Mirković, 2013, 62. 

37 CIL III, 06342 = CIL III, 08304 = ILJug III, 1699; Mesihović, 2011, 247; Mirković, 2013, 61.
38 �CIL III, 06344. (B) = CIL III, 08310. (B) = CIL III, 14217; Bojanovski, 1987, 166; Mesihović, 

2011, 247; Mirković, 2013, 63.
39 �AE 1971, 0303. (B) = ILJug II, 602; Bojanovski, 1987, 164-165; Mesihović, 2011, 265; Glavaš, 

2016, 32. 
40 �CIL III, 1384; Bojanovski, 1987, 165; Mesihović, 2011, 275; Glavaš, 2016, 32.
41 �AE 1979, 0454 = ILJug II, 607; Cermanović-Kuzmanović, 1967, 204; Mesihović, 2011, 269; Gla-

vaš, 2016, 32.

Kada su stekli status municipija može se raspravljati na osnovu arheoloških nala-
za. Na natpisu iz Kolovrata navodi se mun(icipii) Aureli S[---]lo(---) što je Svetlanu 
Lomu dovelo do zaključka da je osnovan za vrijeme rimskog cara čije je gentilno ime 
Aurelius, Marka Aurelija. Kao donju vremensku granicu za osnivanje ovog munic-
ipija navodi 161. godinu.42 Gentilno ime Aurelius se pojavljuje na značajnom broju 
natpisa i aludira da je osnovan za vrijeme Marka Aurelija a možda i kasnije za vrijeme 
Karakale.

Teritorija municipiuma S je obuhvatala dolinu rijeke Ćehotine sa sjedištem u 
Kominama kod Pljevlja. U njen sastav su ulazila brojna mjesta kao što su Ljutići, 
Otilović, Podpeć, Gradac itd. Pretpostavlja se da je ovaj municipij, odnosno, njego-
va teritorija dopirala i do rijeke Lim. U sastav ovog municipija je ulazilo i područje 
gornjeg toka rijeke Drine. Današnje brdo Sveti Ilija se smatra jednim od najvažnijih 
naselja koje je ulazilo u sastav municipiuma S.43 Mišljenje o teritorijalnoj raspros-
tranjenosti municipiuma S zasniva se na interpretacijama epigrafskih spomenika. 
Veliki broj epigrafskih spomenika je pronađen na tom području i mnogi istraživači 
pretpostavljaju da se upravo tu nalazilo predrimsko naselje.44 Međutim, kako tu nisu 
vršena arheološka istraživanja ne može se sa sigurnošću tvrditi da se tu zaista nala-
zilo predrimsko domorodačko naselje, pa tako da i ovo pitanje ostaje samo u sferi 
pretpostavke.

Stanovništvo: autohtono i doseljeno
Pitanje etničkog sastava stanovništva municipiuma S i lociranje određenih na-

rodnosnih zajednica na tom prostoru od najranijih vremena pa sve do sada izaziva 
diskusiju u nauci. O domorodačkom stanovništvu se može govoriti na osnovu poda-
taka koji se nalaze u djelima antičkih pisaca, ispitivanju arheološkog i onomastičkog 
materijala. Literarni izvori spominju narode koji su nastanjivali područje Zapadnog 
Balkana. U historiografskoj literaturi se ustalilo mišljenje da je prostor Komina bio 
naseljen Pirustima.45

Najstariji spomen Pirusta susrećemo u djelu Tita Livija koji ih spominje u kon-
tekstu Trećeg rimsko-ilirskog rata kao dasaretski narod kojeg je Lucije Anicije nakon 
poraza Gencija proglasio slobodnim.46 Svoju interpretaciju ovog Livijevog podatka 
su ponudili Draga i Milutin Garašanin navodeći da se Dassaretiorum odnosi na  

42 Loma, 2002, 11.
43 Mirković, 2013, 75-76. 
44 �Evans je prvi koji je pretpostavio da se na brdu Sv. Ilije nalazilo predrimsko naselje. Navodi kako 

na prethistorijsku prošlost ukazuju kamene gomile koje potječu iz ilirskog bronzanog doba. Evans, 
1885, 32; Wilkes, 1969, 281-282; Bojanovski, 1988, 210; Loma, 2002, 9; Mirković, 2013, 75-76.

45 Alföldy, 1965, 53; Wilkes, 1969, 173-176; Bojanovski, 1988, 137; Zaninović, 1995, 113.
46 Liv., XLV, 26, 13.

Taulante a ne na Piruste.47 Među panonske narode geograf Strabon je zajedno sa 
Breucima, Andizetima, Dicionima, Mezejima i Dezidijatima ubrojao i Piruste.48 
Ipak, potrebno je kritički se osvrnuti na ovaj njegov popis. U Panoniji su sasvim 
sigurno bili nastanjeni Breuci i Andizeti, ali je lokalizacija preostala četiri naroda 
itekako upitna. Plinije Stariji Dezidijate svrstava u salonitanski konvent, a Mezeje 
i Dicione u skardonitanski. Dion Kasije Dezidijate i Mezeje ubicira u provinciju 
Dalmaciju kao i Ptolemej Klaudije koji pored njih spominje i Piruste i Dicione u 
okviru provincije Dalmacije.49 

Kada su u pitanju Pirusti još jedan izvor koji ih spominje jeste Velej Paterkul koji 
ih nabraja među narodima koji su učestvovali u Velikom ilirskom ustanku i koji se 
nalaze istočno od Dezidijata.50 Iz svega proizlazi da je Strabon pogrešno naveo De-
zidijate, Dicione i Piruste kao panonski narod. 

U svojim “Galskim ratovima” Gaj Julije Cezar spominje Piruste koji su napadali 
granične oblasti provincije Ilirik.51 Apijan je autor “Ilirika” na osnovu kojih je Boja-
novski ilirske narode podijelio u četiri grupe u kontekstu Oktavijanove kampanje u 
Iliriku.52 Pirusti su navedeni u okviru druge skupine kao narod koji se predao Okta-
vijanu tokom prvog napada 35. god. pr. n. e.53

Drugi narod koji se dovodi u vezu sa prostorom Pljevlja jesu Sikuloti. Njih spo-
minje Plinije Stariji koji ih je svrstao u naronitanski konvent kao zajednicu podije-
ljenu u 24 dekurije koja je pripadala sudbenom konventu Narone54, a kao zajednicu 
koja se nalazi u okviru Dalmacije, u njenom jugoistočnom dijelu zabilježio ih je Pto-
lemej Klaudije.55 Mirković u svom djelu Municipijum S. Rimski grad u Kominama 
kod Pljevlja56 pogrešno navodi kako su Sikuloti kod Plinija Starijeg zabilježeni sa 72 
dekurije. Vjerovatno ih je zamijenila sa Skirtarima koji su, zapravo, podijeljeni u 72 
dekurije, a navedeni su prije Sikulota.57

Većina autora je sklona pretpostavci da su u municipiumu S prebivali Pirusti. Alföl-
dy je smatrao da su Pirusti u rimsko doba bili podijeljeni na tri zajednice: Scirtones, 
Siculotae i Cerauni, a Siculotae bi bili doseljeni narod koje on lokalizira u Pljevlje.58 Gr-
bić je iznijela teoriju po kojoj bi se Sikuloti mogli ubicirati na sjever Albanije. Naime, 

47 D. i M. Garašanin, 1967, 97.
48 Strab. Geo., VII, 5, 3, 314.
49 Plin. Nat. Hist., II, 142-143; Dio, LV, 32, 4; Ptol. Geo., II, 16, 5.
50 Vell., II, 115.
51 Caes. Gal., V, 1.
52 Bojanovski, 1988, 31.
53 Bojanovski, 1988, 31.
54 Plin. Nat. Hist., III, 143.
55 Ptol. Geo., III, 15, 5.
56 Mirković, 2013, 28.
57 Plin. Nat. Hist., III, 143.
58 Alföldy, 1965, 53.

u izvoru iz XIV stoljeća, mjesto Shikjë koje se nalazi u sjevernoj Albaniji, pominje se 
u obliku Šiklja i navedeni toponim se po njoj sa sigurnošću može dovesti u vezu sa Si-
cula ili Siculotae.59 Wilkes je mišljenja da su Pirusti živjeli u planinskoj oblasti sjeverne 
Crne Gore i istočne Bosne, smatrajući mogućim da je rimska uprava organizovala tri 
zajednice pri čemu ne isključuje ni lokalizaciju Sikulota u Pljevlje.60 

U Arheološkom leksikonu Bosne i Hercegovine, Tom I, navodi se da su Pirusti 
naseljavali Gornje Podrinje i Sandžak61, Bojanovski smatra da je sasvim opravda-
no njihovo lociranje u rudarsku oblast oko Pljevlja.62 Zaninović, također, piše da je 
njima pripadala teritorija današnje Crne Gore oko Pljevlja.63 Pišući o ekploataciji 
srebra na jugoistoku provincije Dalmacije, Škegro u djelu objavljenom 1998. godine 
locira Piruste kao i njegovi prethodnici64, međutim, on je godinu dana kasnije napi-
sao da su na prostoru sjeverne Albanije živjeli Pirusti.65 Po Mesihoviću je vjerovat-
nije da su Pirusti obitavali južnije od Podrinja i zapadnog Sandžaka, negdje između 
Prokletija i Lissusa.66 Mirković smatra da su nakon Velikog ilirskog ustanka Delmati 
iz okoline Salone preseljeni u sjevernu Crnu Goru. Glavni argument u odbrani ove 
teze jeste podudarnost imena, odnosno, ona navodi da su imena koja se javljaju kod 
lokalnog stanovništva karakteristična za Delmate.67

Antički izvori spominju određene narode, međutim, njihova teritorija se ne 
može uvijek sa sigurnošću utvrditi. Prilikom analize izvora neophodno je u obzir 
uzeti vrijeme u kojem je neki podatak zabilježen jer određeni pojmovi u određenom 
vremenskom periodu mogu imati različito značenje i mogu se različito interpreti-
rati. Nema sumnje da je Strabon pogrešno ubrojao Piruste među panonske narode, 
prije svega, iz razloga što dolazi u koliziju sa podacima koje navode Plinije Stariji, 
Dion Kasije, Ptolemej Klaudije i Velej Paterkul. 

Postoje dvije pretpostavke o tome koji je narod nastanjivao prostor današnje sje-
verne Crne Gore a samim tim i oblast Pljevlja u kojem se nalazio municipium S. Prva 
pretpostavka je da su tu boravili Pirusti, a prema drugoj pretpostavci taj prostor su 
naseljavali Sikuloti. Istraživači, iako nisu u potpunosti složni, više se opredjeljuju ka 
tome da su tu bili Pirusti. Svi ovi zaključci ostaju samo u sferi pretpostavke, ali naj-
vjerovatnije su taj prostor naseljavali Sikuloti jer i poznato prvo slovo imena grada S. 
može ukazivati na Sikulote, odnosno, da su oni živjeli na tom području i da je grad 
dobio ime upravo po njima.
59 Grbić, 2014, 169-170.
60 Wilkes, 1969, 173-176.
61 Arheološki leksikon BiH, Tom 1, 1988, 137.
62 Bojanovski, 1988, 90-91.
63 Zaninović, 1995, 113.
64 Škegro, 1998, 94-95.
65 Škegro, 1999, 34.
66 Mesihović, 2014b, 23.
67 Mirković, 2013, 28-29.

Onomastičkom analizom utvrđena su domorodačka imena koja se pojavljuju na 
spomenicima iz municipija u Kominama.68 Na osnovu te analize može se utvrditi da 
je određen broj stanovnika bio ilirskog porijekla. Pojedina imena koja se javljaju na 
spomenicima dovode se u vezu sa keltskim. U široj okolini Pljevlja kao keltska ime-
na se ističu Belzeius, Lavius i Madussa dok su tračkog porijekla mogla bi biti Bessus, 
Teres i Plares.69 Pojava imena keltskog i tračkog porijekla na rimskim spomenicima iz 
Pljevlja sugerišu da se tu najvjerovatnije radi o doseljenicima. U municipiju su živjeli 
rimski građani, domorodačko stanovništvo i stranci. 

Romanizacija se može pratiti od drugog stoljeća kada se pojavljuje gentilno ime 
Aelius što sugerira da se domaće stanovništvo za vrijeme vladavine cara Hadrijana 
i Antonina Pija počelo uključivati u rimski sistem stjecanja građanstva, a određen 
broj stanovnika je imao gentilno ime Aurelius. Svakako da su oni rimsko građanstvo 
dobili od Marka Aurelija za čije vladavine je i osnovan ovaj municipij, međutim, 
Aurelii se pojavljuju i sa Titus koji je praenomen cara Antonina Pija. Karakalinim 
ediktom 212. godine preostalo stanovništvo je steklo status rimskih građana.70

Epigrafski spomenik koji je otkriven 1906. godine svjedoči o strukturi stanovniš-
tva municipija u Kominama. Spominje se rimski građanin, populares71 i peregrini in-
colae72. Potvrđeno je da su u municipiju osim njegovih građana bili prisutni i stranci.

1. �Sexto Aur(elio) Lupiano / Lupi filio princip(i) / decuriones collegae et populares 
/ et peregrini incolae civi optimo ob merita 5/ pos(uerunt) / epulo dedicata (ara? 
statua?) / L(oco) d(ato) d(ecreto) d(ecurionum).73

68 �Aplis, Apla, Aplis Aurel. Arguranus, Argenianus, Arguriana, Baezo, Bessus, Brizidia, Cambria, 
Cambrianus, Cato Statariae Tur., Durus, Fusca Anae, Iaro Arvi, Lavius, Maxillo?, Nantius Sexti, 
Panto (Aurelia), Pinsus, Plares, Plarens, Pletor, Scaevianus, Tata, Terens, Titus, Titus Apri, Turo 
Pinsi, Turus, Vendo, Verzo, Verzalio. Mirković, 2013, 38.

69 �Katičić je imena Bessus i Terres smatrao tipičnim imenima koja su karakteristična za srednjodalmat-
sku oblast. Mirković, 2013, 45.

70 Wilkes, 1969, 282; Bojanovski, 1988, 212; Zotović, 2003, 1-2.
71 �“Populares može imati isto značenje kao i populus, dakle ceo narod ili stanovništvo jednog grada. 

Populi su i narodi pod rimskom vlašću, u Italiji i u provincijama. Populares na natpisu iz Sv. Tro-
jice mogu biti oni koji čini populus uzet u širokom značenju, cela zajednica ili narod, svi koji su 
registrovani u gradu, rimski građani i domoroci, bez obzira na pravni status pojedinih kategorija. 
Termin populares u literarnim tekstovima označava one koji žive u okviru određene zajednice.” 
Mirković, 2013, 91.

72 �“Termin peregrine incolae, na natpisu iz Sv. Trojice predstavlja jedinstveno svedočanstvo. Reč je po 
svoj prilici o peregrinima koji nisu bili registrovani u Municipijumu. Kao što je poznato, peregrine 
su oni koji nisu cives Romani. Jasno je i značenje termina incola. Nema nikakve sumnje da incola 
ne označava socijali status, niti može imati bilo kakvu političku konotaciju u Italiji ili provincijama. 
On označava one koji su se nalazili van mesta svog porijekla, onog u kome su bili registrovani i koje 
im je davalo origo.” Mirković, 2013, 92.

73 �AE 2002, 1115; Loma, 2002, 15.

2. �Sekstu Aureliju Lupijanu, Lupovom sinu, poglavaru, kao mnogozaslužnom gra-
đaninu podigoše statuu njegove kolege, većnici, obični građani i peregrini stanov-
nici (grada). Posvećena je uz svečanu javnu gozbu. Mesto za (statuu) dodeljeno je 
odlukom gradskog veća.74

Rimski spomenici iz Pljevlja
Kulturno-historijski spomenici predstavljaju svjedočanstvo prošlih vremena i 

pomažu u rekonstrukciji prošlosti. Područja koja su bila pod vlašću Rimljana karak-
teristična su po brojnim nalazištima. Takav je slučaj i sa Pljevljima sa čije šire terito-
rije potiče izvjestan broj spomenika iz perioda rimske uprave. Jedan od zanimljivih 
nalaza su skulpture lavova za koje se pretpostavlja da su postavljanjem na nadgrobni 
spomenik imale za cilj zaštitu groba. Patsch je zabilježio spomenik na kojem je pred-
stavljen lav u ležećem položaju (slika 1). Pored spomenutog nalaza, pronađena je još 
jedna predstava lava čiji je torzo sačuvan.75

Fragmenti cigala koji su pronađeni u Pljevljima naveli su Patscha na pretpostavku 
da su tu postojale ciglane koje su morale zadovoljiti potrebu stanovništva. Na jed-
nom odlomku su zabilježena slova P.A(...ius) S(...), dok su na drugom slova ME.76 
U ranijim poglavljima je već spomenuto kako je brdo Sv. Ilija svojevrsni izvor mno-
gobrojnih rimskih spomenika. Spomenici su korišteni kao građevinski materijal pa 
je tako nemali broj njih uzidan u crkvu, štalu i druge objekte na prostoru ovog brda. 
To su ara od vapnenca, ploče od vapnenca, ulomci crne ploče i slično.77 Posebno su 
značajni iz razloga što natpisi koji su uklesani na njima otkrivaju određene informa-
cije i spominju dužnosnike municipija, vijeće dekuriona, pokojnike. Ono zbog čega 
su izrazito dragocjeni jeste što mogu poslužiti za izučavanje i karakterizaciju imena, 
kako ilirskih tako i rimskih, keltskih i tračkih.

U Starom Pljevlju je pronađen kip ženske glave koja je mlađih godina (slika 2). 
Na sebi je imala stolu, kosa joj je bila valovita i podijeljena. Njeno lice je ozbiljno, a 
glava joj je okrenuta blago ka desnoj strani.78 Na osnovu ovog kipa može se govoriti 
o nošnji, odnosno, o tome koje su odjevne predmete ovog perioda nosile žene kao i 
kakve su im bile frizure. 

Pored toga, zabilježen je i veliki broj nadgrobnih spomenika jer je poznato da su 
se stanovnici municipija sahranjivali u dvije nekropole (slika 3).79 Rijedak je slučaj da 
su spomenici u potpunosti sačuvani, obično se radi o odlomcima. U Starom Pljevlju 

74 Loma, 2002, 15
75 Patsch, 1894, 470; Patsch, 1909, 130-131; Gugolj, 1999, 30.
76 Patsch, 1909, 131-132.
77 Patsch, 1894, 477-484.
78 Patsch, 1909, 123-124.
79 Isto, 125.

pronađen je nedovršeni nadgrobni spomenik (slika 4).80 Iz nekropole I je nadgrob-
na stela koja je iskopana 1972. godine, odlomak ploče od krečnjaka je iskopan iste 
godine i prema pretpostavci Cermanović-Kuzmanović je služio kao poklopac, kao i 
manji odlomak stele od laporca.81 Žrtvenici koji su pronađeni u Kominama obično 
su bili korišteni u građevinske svrhe.82 Važno je napomenuti da su do sada otkriveni 
epigrafski spomenici sa prostora koji je pripadao municipium S objavljeni u korpu-
su epigrafske građe Crne Gore, Antički natpisi u Crnoj Gori. Corpus inscriptionum 
Latinarum et Graecarum Montenegri, autora Jovana J. Martinovića.83 Objavljena 
publikacija umnogome će olakšati budućim istraživačima koji su svom naučnom 
izražaju usmjereni na istočni dio rimske provincije Dalmacije. 

Svjedočeći o prošlosti, spomenici otkrivaju različite aspekte života u ovom rim-
skom municipiju. Pružaju informacije o religiji, kulturi i ekonomiji municipiuma S, 
ali su važni i za proučavanje imena s ciljem ustanovljenja njihovog porijekla. 

Zaključak
Slomom Batonovog ustanka Rimljani su nakon stoljetnih napora uspjeli zauzeti 

cjelokupno ilirsko područje 9. god. n. e. Osvojeno područje su podijelili na dvije 
provincije kako bi sebi olakšali upravljanje i spriječili eventualne nove pobune ilir-
skih zajednica. Takva politika je dovela do romanizacije Ilire, u procesu koji nije bio 
istog intenziteta na svim područjima. Dolazak Rimljana na ilirsko područje je za 
posljedicu imao promjene u cjelokupnom životu Ilira. Dodjeljivanje rimskog gra-
đanstva domorodačkim zajednicama dovelo je do prerastanja peregrinske civitates 
u municipij. Tako na određenim prostorima dolazi do javljanja više municipalnih 
jedinica. Jedna od takvih administrativnih jedinica, nepoznatog imena, nalazila se u 
Kominama kod Pljevlja. Kako puno ime municipija nije zabilježeno na natpisima, 
nego je očuvano samo početno slovo, to je dovelo do pojave brojnih različitih inter-
pretacija naziva ove administrativne jedinice. Najpreciznija tvrdnja kritičkim uvi-
dom u izvore i literaturu bila bi ona koju je prezentirao Alföldy. Naime, ovaj istraži-
vač je smatrao da je u ovom slučaju riječ o municipium Siculotarum. Ipak, znajući da 
do sada nije otkriven izvor koji bi riješio ovu dilemu teško je u potpunosti prihvatiti 
bilo koju od predstavljenih teorija, pa je tako do nekih novih arheoloških nalaza ovu 
administrativnu jedinicu najbolje nazivati municipium S. Druga važna dilema pri-
sutna u izučavanju ovog municipija jeste da li su Pirusti ili Sikuloti nastanjivali ovo 
područje. Iako je u historiografskoj literaturi prisutnije mišljenje da su to bili Pirusti, 
veća vjerovatnoća je da su Sikuloti bili ti koji su obitavali na spomenutom prostoru, 

80 Patsch, 1909, 125.
81 Mirković, 2013, 110-111.
82 Patsch, 1894, 468-477.
83 Više: Martinović, 2011.

dok su Pirusti živjeli južnije i bili bliži obali. Tome u prilog ide i da su rudnici kod 
Lissusa, prema svemu sudeći, bili u njihovom posjedu pa su stoga njihovi rudari 
odvođeni u Dakiju. Dobar dio stanovništva je bio ilirskog porijekla, ali na osno-
vu imena koja se pojavljuju na spomenicima može se govoriti o osobama tračkog i 
keltskog porijekla koji su bili doseljenici. Potrebno je izraziti nadu da će sistematska 
istraživanja u budućnosti ponuditi više informacija o ovoj administrativnoj jedinici. 

Summary: Municipium S

The longstanding conflict between the Romans and the Illyrians ended in the 
suppression of the Baton’s uprising in AD 9. The Roman province of Illyricum 
was subdivided into the Upper and Lower Illyricum, subsequently Pannonia and 
Dalmatia. The eastern part of Dalmatia province encompassed parts of eastern 
Bosnia, western Serbia, and northwestern Montenegro. These areas underwent a 
similar cultural and historical development, underlying four different phases: the 
Austro-Hungarian period, the Interwar period, the period of the Socialist Federal 
Republic of Yugoslavia, and the period after 1992 until today. There were four 
Roman administrative units in the eastern part of Dalmatia province: Municipium 
Malvesiatium, Domavia, colonia Ris(..?) and Municipium S(..?). The full name 
of Pljevlja municipium is unknown. However, the solution given by Alföldy, 
which is m(unicipium) S(iculotarum) is highly plausible. Accordingly, the Siculi 
were the people who inhabited the very area, not the Pirustae mentioned in the 
historiographic literature.

Keywords: Municipium S, province of Dalmacija, the Illyrians, Roman Empire

